
Анатацыя. Дадзены артыкул прысвечаны праблеме аховы гісторыка-культурнай спадчыны 
Пінскага раёна Брэсцкай вобласці. У ім уздымаюцца некаторыя пытанні, звязаныя з вывучэннем 
старажытных культурных напластаванняў у г. Пінску, а таксама разглядаецца праблема захавання 
матэрыяльных нерухомых гісторыка-культурных каштоўнасцей (помнікаў археалогіі) у Пінскім 
раёне. 

Уводзіны. Піншчына з’яўляецца адным з самых багатых на помнікі археалогіі рэгіёнаў Бела-

русі. У сувязі з гэтым узнікаюць актуальныя пытанні аховы і вывучэння старажытных паселішчаў 
і некропаляў. Мэтай дадзенага артыкула з’яўляецца разгляд некаторых з гэтых пытанняў. 

Асноўная частка. Тэрыторыя сучаснага Пінскага раёна знаходзіцца ў межах Прыпяцкага Па-
лесся, мясцовасці, якая характарызуецца наяўнасцю вялікай колькасці малых і вялікіх рэк і азёраў, 
забалочанасцю, нераўнамернай сельскагаспадарчай асвоенасцю, добрай захаванасцю прыродных 
комплексаў. Падчас веснавой паводкі дадзеная тэрыторыя выглядае як “мора” з астраўкамі сушы. 
На сярэднявечных мапах гэтая мясцовасць так і абазначалася – “Герадотава мора”. Так старажыт-
нагрэчаскі гісторык называў у сваіх працах непраходныя палескія балоты. 

Развітая гідраграфічная сетка і біяразнастайнасць стварылі выдатныя ўмовы для засялення ча-
лавекам тэрыторыі Піншчыны ад самых старажытных часоў. Трэба адзначыць, што раней, да пра-
вядзення меліярацыі ў ХХ ст. рэгіён быў яшчэ больш багністы. Улічваючы прыродныя ўмовы, для 
засялення найчасцей абіраліся ўзвышаныя ўчасткі – высокія берагі рэк, дзюны. 

У эпоху неаліту – бронзавым веку ўзровень вады ў рэках і азёрах мяняўся, таму некаторыя з па-
селішчаў гэтых перыядаў зараз знаходзяцца ў тарфяніковых адкладах (напрыклад, група паселіш-
чаў каля в. Камень). Такія помнікі з’яўляюцца асабліва “каштоўнымі”, бо, дзякуючы адпаведнаму 
прыроднаму асяроддзю, захоўваюць у культурным пласце вырабы з арганічных матэрыялаў 
(косткі, скуры, дрэва). 

У эпоху Сярэднявечча для засялення абіраліся пераважна берагі рэк і азёраў. Таксама адзначана 
прыўрочанасць паселішчаў да важных транспартна-камунікацыйных вузлоў – сутокаў рэк, во-
дападзелаў і г.д. У такіх, стратэгічна важных і зручных для вядзення гандлю месцах і ўзніклі ў 
пачатку II тыс. н.э. умацаванае паселішча Гарадзішча [1], і ўласна Пінск [4]. 

На сучасны момант у Пінскім раёне выяўлены дзясяткі помнікаў археалогіі, на многіх з іх былі 
праведзены даследаванні [5]. Багатая гісторыка-культурная спадчына Піншчыны патрабуе знач-
ных намаганняў па яе захаванні і вывучэнні. Згодна з існуючым заканадаўствам, пытанні аховы 
гісторыка-культурнай спадчыны Беларусі рэгулююцца “Кодэксам Рэспублікі Беларусь аб культу-
ры” [2].  

Першыя маштабныя археалагічныя даследаванні ў Пінску былі праведзены археолагам 
Т.У. Раўдзінай у 1955, 1957 гг. У 1963-1964 гг. працы па вывучэнні гістарычнай часткі горада 
працягнуў археолаг, доктар гістарычных навук П.Ф. Лысенка. Пасля гэтага на працяглы перыяд 
археалагічныя даследаванні ў Пінску прыпыніліся і аднавіліся толькі ў 1990-х гг., змяніўся і ха-
рактар прац. З гэтага часу вывучэнне культурных напластаванняў у цэнтральнай частцы горада 
ажыццяўлялася археолагамі, супрацоўнікамі Інстытута гісторыі НАН Беларусі ў кантэксце пра-
вядзення археалагічных наглядаў на аб’ектах будаўніцтва. Даследаванні праводзілі ў 1992-1993 гг. 
В.С. Пазнякоў, у 1997 г. А.А. Мяцельскі, у 2002-2003, 2005-2006 гг. А.В. Іоў. Асноўнай часткай 
выратавальных раскопак у 1993-1998, 2000, 2006-2015 гг. кіраваў П.Ф. Лысенка, а таксама Н.М. 
Дубіцкая, якая працягвае выконваць гэтыя працы і зараз.  

Калі казаць пра даследаванні, якія праводзіліся пасля 1990-х гг., то кароткая інфармацыя аб іх 
выніках (за 1992-1996 гг.) змешчана ў манаграфіі П.Ф. Лысенкі “Древний Пинск” (1997 г.), якая 
была надрукавана да 900-годдзя горада [4] і перавыдадзеная ў 2007 і 2017 гг. Агульныя назіранні 
па забудове сярэднявечнага Пінска прадстаўлены ў выданні “Гісторыя Пінска. Ад старажытнасці 
да сучаснасці: да 915-й гадавіны з першага летапіснага ўпамінання” (2012 г.) [3]. У цэлым, вынікі 
маштабных археалагічных прац, якія праводзіліся ў горадзе пасля 1997 г. і да цяперашняга часу, 
пакуль не знайшлі адлюстравання ў публікацыях. Застаецца спадзявацца, што гэта справа недалё-
кай будучыні, асабліва ўлічваючы багацце старажытных культурных напластаванняў Пінска (Ма-
люнак 1). 

У Пінскім раёне пад аховай дзяржавы – у “Дзяржаўным спісе гісторыка-культурных каштоўна-
сцей Рэспублікі Беларусь”, знаходзяцца 14 помнікаў археалогіі. Безумоўна, гэта зусім малая частка 
ад агульнай колькасці дзясяткаў, калі не соцен існуючых помнікаў. Трэба адзначыць, што спе-
цыялісты па ахове гісторыка-культурнай спадчыны аддзела ідэалогіі, культуры і па справах мо-
ладзі, а таксама кіраўніцтва Пінскага райвыканкама прыкладаюць значныя намаганні ў галіне ахо-
вы помнікаў, якія знаходяцца на ўліку: складзены пашпарты гісторыка-культурных каштоўнасцей, 
вядзецца праца па распрацоўцы праектаў зон аховы, праводзіцца  абследаванне помнікаў архе-
алогіі з удзелам археолагаў, супрацоўнікаў Інстытута гісторыі НАН Беларусі (2011, 2017, 2021 гг.). 

Такая катэгорыя помнікаў, як курганныя могільнікі, у Пінскім раёне, на жаль, ужо практычна 
не існуе. Курганы, насыпаныя з пяску, хутка разбураліся падчас земляных прац: разворванні па-
лёў, высечцы і рэкультывацыі лясоў, пабудове супрацьпаводкавых дамбаў. Па выніках абследа-
ванняў у 2000-х гадах не быў лакалізаваны курганны могільнік эпохі Сярэднявечча каля в. Выла-
зы, у сувязі з чым ён быў выключаны з “Дзяржаўнага спіса гісторыка-культурных каштоўнасцей 
Рэспублікі Беларусь”. Курганны могільнік каля в. Лемяшэвічы, які знаходзіцца пад аховай дзяржа-
вы, на наш погляд, можа з’яўляцца групай пясчаных насыпаў прыроднага паходжання. Курганы 
зафіксавала археолаг В.С. Вяргей у 1980 г., быў зроблены інструментальны план могільніка. У 
1981 г. даследчыца раскапала адзін насып, аднак пахавання ў ім не аказалася. Для праверкі паход-
жання насыпаў каля в. Лемяшэвічы неабходна правядзенне дадатковых археалагічных даследа-
ванняў. 

Значнай пагрозай для помнікаў археалогіі, размешчаных на пясчаных дзюнах, з’яўляецца рас-
працоўка кар’ераў. Згодна з існуючым заканадаўствам Рэспублікі Беларусь, усе земляныя працы, у 
тым ліку, адкрыццё новых пясчаных кар’ераў, павінны апярэджвацца археалагічнымі даследаван-
нямі. Для гэтага, на этапе “адводу” участка будучых земляных прац, трэба звяртацца ў Інстытут 
гісторыі НАН Беларусі па заключэнне аб наяўнасці ці адсутнасці ў дадзенай мясцовасці археа-
лагічных аб’ектаў. На жаль, на сённяшні момант вельмі многія помнікі з матэрыяламі ад камен-
нага веку да эпохі Сярэднявечча ўжо амаль знішчаны кар’ерамі. Адным з прыкладаў з’яўляецца 
кар’ер каля в. Ласіцк, распрацоўка якога вялася на археалагічным помніку. Пасля правядзення ар-
хеолагам Г.М. Бяліцкай тэрміновых даследаванняў, фіксацыі культурнага пласта з матэрыяламі 
рымскага перыяду і падрыхтоўкі абгрунтаванага заключэння аб неабходнасці спынення знішчэння 
помніка, кар’ер быў закрыты. Аднак, такая сітуацыя практычна адзінкавая і колькасць археолагаў, 

якія працуюць у нашай краіне не дазваляе сачыць за ўсімі пясчанымі ўзвышэннямі, якія, най-
часцей, з’яўляюцца помнікамі. 

 

 
1 – глінянае грузіла для рыбалоўнай сеткі, 2 – венца кругавой пасудзіны; 3 – выраб металічны, 4-5 – дон-

цы шкляных пасудзін, 6 – фрагмент паліванай кафлі, 7 – фрагмент глінянай міскі, 8 – фрагмент пасудзіны з 
ручкай. 

Малюнак – Прадметы побыту і інтэр’еру XVII–XX ст. з тэрыторыі будаўніцтва ў 2020 г. па вул. За-
вальная, 36 (1-5) і Бялова, 12 (6-8) у Пінску. Артэфакты выяўлены і апрацаваны аўтарам. 

 
Высновы. Такім чынам, паспяховасць у галіне аховы нерухомых матэрыяльных гісторыка-

культурных каштоўнасцей – помнікаў археалогіі, бачыцца ў агульным паразуменні сітуацыі і ўза-
емадзеянні ўсіх бакоў, зацікаўленых у захаванні, вывучэнні і прэзентацыі багатай гістарычнай 
спадчыны Піншчыны. 

